
Ketapele ka Modulasetulo

Haesale tswelopele ya dipuo tsa matswallwa a Afrika e
thunthetswa ke diphepetso tse bakwang ke ho teelwa ntle ha
matswallwa ntshetsopeleng ya dingolwa tsa dipuo tsena. Ho
ngolwa ha dipuo tsa Maafrika ka mongolo o tshwanang ke
baromuwa ba Yuropa ho lebisitse digetong tse ngata tse
kekeng tsa fetoleha habonolo tsa mopeleto wa mantswe a
itseng, mme hona ho tswela pele ho baka dikganyetsano tse sa
feleng pakeng tsa ditsebi tsa puo. Ka ha le fuwe mosebetsi o
boima wa ho lokisa leeme le teng dipuong, Lekgotla la Dipuo
tsohle tsa Afrika Borwa (PanSALB) le lemoha hore
ntshetsopele ya puo ke mosebetsi o sa feleng. Ntle le moo,
ditaba tsa ka ntle tse kang ho sebediswa ha theknoloji le
tswelopele ya yona di eketsa tlhokeho ya ho potlakisa kgodiso
ya mareo le ho ngola. Hodima mona, tshebetso ena e tlameha
ho lokisa ho lotomanngwa ha dipuo ka tsela tse iketseditsweng;
ba buellang kokamelo ya puo e le nngwe hodima tse ding ba ka
se hanyetse nnete ya hore ha ho puo e le nngwe eo ka boyona
e ka kgonang ho hlalosa mefuta yohle le boemo ba kutlwisiso
ya motho.

PanSALB e ronngwe ho matlafatsa boikarabelo ba setjhaba le
ba motho ka bomong ho kgutlisetsa le ho boloka dipuo tsa
botswallwa, ho nnetefatsa tshebediso e lekanang ya dipuo
tsohle. Ho totobetse hore tlhokomelo e kgethehileng e
lebisitswe ntshetsopeleng ya leruo la dipuo tsa naha tse neng
di hatiketswe nako e fetileng, ho di phahamisa molemong wa
thuto le kgwebisano. Ntshetsopele ya mongolo le tshwano
mareong a dipuo tsa botswallwa ke mohato wa bohlokwa
kgodisong ya tsebo ya motho. Ebang dipuo di jara maikutlo, e
leng bohare ba dikamano tsa botho, ho bolela hore ke
disebediswa tse bohlokwa tse kgonahatsang kopano vya
setjhaba.



Boto e lebisa diteboho ho tswa botebong ba pelo, ho dibopeho
tsa PanSALB, e leng Dikomiti tsa Puo tsa Diprovense, Meifo ya
Naha ya Puo le Diyuniti tsa Naha tsa Leksikhografi, tse bileng
le seabo mosebetsing ona wa ho leka ho sireletsa le ho hodisa
ditokelo tsa rona tsa puo. Re leboha haholo basebetsi ba
PanSALB ba tsamaisitseng morero ona. Le ha feela e le dipuo
tse 11 tse filweng maemo a semmuso, letoto lena le akaretsa
dipuo tse so kang di fuwa boikemelo ba molaotheo, e leng
bopaki ba hore puo ha e a tlameha ho ba ya semmuso hore e
fumane tshireletso. Ho ntshetsa pele puo ke ho matlafatsa
setjnaba se e buang. Botemengata bo tswetseng pele bo
phahamisa bohlokwa ba seriti sa botho, tiisetso, ho
kenyeletswa le ho fapana, makgabane ao setjhaba sa rona se
a hlokang hona jwale ho feta pele. Boitekong ba rona ba ho
lokisa PanSALB, kaofela ha rona ha re tsweleng pele ho
tataiswa ke mohopolo wa ho sebeletsa naha yabo rona e
ratehang.

i) Boikarabelo ba Moifo wa Naha wa Puo
ya Sesotho

Boikarabelo ba Moifo ke bo latelang:

o Ntshetsopele le tshebediso ya dipuo: Moifo o lokela ho
ntshetsa pele tshwano mongolong le mopeletong wa Sesotho,
mme o sebetse le Lefapha la Thuto ya Motheo le Thupelo
mmoho le Lefapha la Dithuto tse Phahameng le Thupelo;

o Ntshetsopele ya mareo: Moifo o tshehetse tshebediso ya
didikshinari le mareo, mme o sebetse le Lefapha la Bonono,
Botjhaba le Boikgathollo ho nnetefatsa mareo. Moifo o lokela
ho sebedisana le basebedisi ba puo, bangodi, baphatlalatsi,
ditheo tsa dithuto tse phahameng, jj. ho nnetefatsa hore puo
e a hola mme e a sebetsa;

o Ntshetsopele ya Dingolwa: Moifo o lokela ho theha maemo a
poloko le phahamiso ya dingolwa le diphatlalatso tsa dipuo tse
neng di kotetswe pele le dipuo tsa Khoi, Nama le San le Puo
ya Matsoho. O lokela ho nnetefatsa tlhahiso ya dingolwa le
diphatlalatso, ho kgothaletsa ho bala, ho tshehetsa bangodi,
mekgatlo ya babadi, baphatlalatsi le bakgathatema;

o Puo Thutong: Moifo o tshehetse ntshetsopele ya dibuka tsaho
ruta le ho ithuta mmoho le kharikhulamo ya dipuo tsa lapeng
le tsa tlatsetso ho sebediswa dipuo tse neng di kotetswe pele.
Moifo o ka batla mokgwa wa ho tshehetsa le ho sebedisana le
Lefapha la Thuto ho lokisa diphoso dibukeng tsa dikolo;



o Diphetolelo le botoloki: Moifo o nnetefatse horeditshebeletso
tsena ke tsa boleng bo botle.

ii) Selelekela

Puo e maemong a hodimo ke puo e ngotsweng, mme le
mongolo wa yona ke o ngolwang ka mokgwa o tshwanang. Puo
e ba maemong a matle ha feela e na le dibuka tsa thutapuo,
melao ya mopeleto le ya mongolo, didikshinare le mareo a
lekaneng. Le ha ho le jwalo, re tla tshwanela ho hopola hore
ntlafatso ya puo ke ntho e tswelang pele; hobane puo e a hola,
mme e a fetoha.

Ere ka ha puo e fetofetoha, ho totobetse hore tlotlontswe,
mopeleto le mongolo wa puo di tla fetoha. Diphetoho puong di tla
bonahala ka mopeleto o motjha o ikamahanyang le diphephetso
tse teng puong. Hangata ditheo le maano a mopeleto, mopeleto
le mongolo wa puo, ha di ke di fetoha ntle le ha puo e tshwanela
ho ntlafatswa. Ntshetsopele le ntjhafatso ya puo ke tsona tse
tlisang phetoho mopeletong le mongolong wa puo.

Dipuo tsa Bathobatsho ha di na mongolo o tsitsitseng, ha di na
melao ya mopeleto le tlhophiso e ntle. Tokomane tsa pele tsa
mongolo le mopeleto di teng; empa feela di tshwanetse ho
ntlafatswa hore di tsebe ho phethahatsa ditlhoko tsa puo mabapi
le ho fetisa tsebo le ho thusa dikgokahanong, haholoholo
matsatsing a kajeno.

Melao ya mopeleto le melao ya mongolo e lokela ho ntlafatswa
hore puo e be maemong a lokileng ho ka sebediswa mefuteng



e fapaneng ya dikgokahano le ho ngola didikshinare. Mareo a
matjha a tshwanetse ho thehwa hodima melao e tsitsitseng ya
puo le hodima ditheo tsa popo ya mantswe tse nepahetseng.
Diyuniti tse fapaneng tsa Leksikhografi, boradikshinare ba bang,
le boramareo ba ke ke ba tseba ho ngola dikshenare tsa dipuo
tse fapaneng tsa Bathobatsho ka ntle le tshebediso ya mopeleto
le mongolo o ntlafaditsweng.

Moralo wa lewa la Tshebetso wa Meifo ya Naha ya Dipuo, o ileng
wa tjhaelwa monwana ke Lekgotla la Dipuo la Afrika Borwa ka la
19 Tlhakubele 2004, o hlalosa hore melao ya mopeleto le
mongolo dipuong tsa Bathobatsho e tshwanetse ho lokiswa.

Dikomitjana tsa Ntlafatso ya Tshwano Mongolong, jwalo ka ditho
tsa Meifo ya Naha, di tshepetswe ho ntlafatsa dipuo tsa Afrika
Borwa tsa Bathobatsho ka ho lekola dintlafatso tse tlamehang ho
etswa. Athe le ha ho le jwalo, ho ne ho se ho e na le Meifo ya
Naha ya Dipuo e neng e se e qadile ka ho etsa dintlafatso tsa
mopeleto le mongolo le pele Lekgotla la Dipuo la Afrika Borwa le
ba kopa ho etsa jwalo.

Ditokisong tse ntjha ke moo ho kenngwang ntlafatso ya tshwano
melaong ya mopeleto le ya mongolo. Lekgotla la Dipuo la Afrika
Borwa le ile la itahlela ka setotswana mosebetsing ona ka ho
kopa Meifo ya Naha ya Dipuo ho ntlafatsa mopeleto le mongolo
wa dipuo tsa yona. Tshebetsong ena, Lekgotla la Dipuo la Afrika
Borwa le ditho tsa lona (Mohl. Meifo ya Naha ya Dipuo, Dikomiti
tsa Puo tsa Diprovense le Diyuniti tsa Naha tsa Leksikhografi) di
sebeditse mmoho le dikomiti tse ding tsa puo, mafapha a Bonono
le Botjhaba naheng le diprovenseng ekasitana le Lefapha |
a Thuto le la Dikgokahano.



Ke kahoo tokomane ya tataiso mabapi le mopeleto le mongol
o e leng mosebetsi o tshwanetseng ho ananelwa ke beng ba
puo hobane ho bile le tshebedisano.

Ditokiso le ntlafatso ya puo di ne di shebane haholoholo le
mopeleto, mongolo le tsebo ya tlhophisetso. Ditho tsa
projeke ena di hlahlobile le hona ho lokisa mopeleto, mongol
o le melao ya tlhophisetso. Ditho tsena di boetse tsa shebana le
ditheo tsa popo ya mantswe, dikgutsufatso le tshebediso ya
matshwao a puo.

Mosebetsi ona wa ho ntlafatsa dipuo le ho lokisa melao ya
mongolo le mopeleto, ke mosebetsi o tswelang pele. Nakong e
tlang dikomitjana tsa ntlafatso ya tshwano di tla tswela pele h
o lekola tse latelang:

Melao ya mopeleto

Melao ya mongolo

Melao ya matshwao a puo

Lenane la mareo (Tlhaloso ya mareo a thutapuo a
sebediswang ha ho hlahlojwa melao e fapaneng)
Lenane la mantswe le nang le mantswe a thata
kapa mantswe a atisang ho peletwa ka tsela tse
fosahetseng

Lenane la dikgutsufatso le diakronimi

Mosebetsi ona wa ntlafatso ya mopeleto le mongolo o tshwanela
ho bontsha diphetoho tse entsweng dilemo tse fetileng, mme
Moifo o mong le 0 mong o lekile ho phethahatsa

sena. Le nakong e tlang Meifo ena e tla leka ho kenyeletsa
ntlafatso tsa mopeleto le mongolo tokomaneng tse
ntlafaditsweng botjha.

Mosebetsi ona wa ntlafatso ya mopeleto le mongolo o
etseditswe ho sebediswa ke beng ba puo ena ya Sesotho le ba
nang le boitsebelo puong ya Sesotho.

KGAOLO YA PELE

1. DITLHAKU TSA NTETERWANE/ALFABETE

1.1 Didumannotshi/Didumanotshi

Basotho ba gapodisa didumannotshi tse leshome le motso o le
mong puong ya bona. Medumo ena ya didumannotshi ke
medumo e qapodiswang ka ho lokolla moya o tswang
matshwafong; mme o thothometsa kodu, o bile o itswela
pholletsi ka lehanong. Medumo ya fonetiki e totobatswa ka ho
kwallwa ka masakaneng ana, [ ]; athe medumo ya tlhaku tsa
nteterwane/alfabete yona e kwallwa ka masakaneng a
tshekalletseng / /. Mehlala ke ena:

[a]: /al jwalo ka /bana/
[i]: /i/ jwalo ka /pitsi/
[u]: /u/ jwalo ka /kgudu/

Tsena ke didumannotshi tsa sethatho; mme Basotho bohle ba
di ngola ka ho tshwana. Phapano e hlaha didumannotshing tse
mahareng tseo ho thweng di tswetswe ke tsa sethatho. Mehlala
ke ena:

[i]: /el jwalo ka ho /tshela/

[1]: /e/ jwalo ka ho /tshedisa/

[€]: /el jwalo ka ho /tsebe/ Mohlala: Tsebe ya ka e bohloko
[e]: /el jwalo ka ho /tsebe/ Mohlala: Ha ke tsebe hore o
batlang

[u]: /o/ jwalo ka ho /thola/



[U]: /o/ jwalo ka ho /thodisa/

[O]: /o/ jwalo ka ho /oma/ Mohlala: Diaparo tsa ka ha di a
oma.

[0]: /o/ jwalo ka ho /oma/ Mohlala: A mo oma ka molamu.

Ha mongolo wa Sesotho o ne o hlile o tsepame fonetiking, re
ka be re na le tlhaku ya nteterwane/alfabete e emelang
modumo o mong le o mong o gapodiswang didumannotshing
tseo tse robedi tsa mahareng. Bothata bo boholo ke ha Sesotho
se sa etse phapano ya medumo ya gapodiso le medumo ya
difonemi ya didumannotshi Sesothong.

Tlhaku ya nteterwane/alfabete ya /e/ e emela medumo e mene.
Hape tlhaku ya nteterwane/alfabete ya /o/ le yona e emela
medumo e mene. Taba ena e baka pherekano babading
haholoholo ha e le baithuti ba Sesotho. Mehlala ke ena:

Tse ka pele lelemeng tlase

Tsebe
Leleme
Selasela
Kekela

Tse ka morao lelemeng tlase

Oma
Kokomala
Sosobanya
Lobokanya



Koma
Didumannotshi tsena di arolwa ho tse qapodiswang ka bopele
le bomorao ba leleme bo phahamisitsweng kapa bo hodimo
jwalo ka mehlaleng e latelang:

Karolong e ka pele lelemeng hodimo

Tsela
Tshela
Feta
Phela
Letheba

Karolong e ka morao lelemeng le hodimo

Thola

Pola mabele
Koma

Sola

Motho

Re tla dula re sa totobatse phapano e hlahang meelelong ya
mantswe a nang le didumannotshi tseo jwalo ka mehlaleng e
latelang:

Pere e a hlehla.

Leqgeba le a hlehla.

Thabo o rata ho komakoma.
Thabo o rata ho komakoma dipabi.



1.1.1 Molawana wa pele

Ha didumannotshi tsena tse pedi, /o/ kapa /e/ di hlahlangwa ke
dumannotshi e nngwe senokong se le seng, didumannotshi
tsena di fetoha dikadumannotshi, mme di eba

/wl kapa /yl.

Ka tshwanelo re ne re tshwanetse ho ngola dumannotshi
mongolong le ha qapodisong e le sekadumannotshi; hobane
mongolo ke wa difonemi. Le ha ho le jwalo, re kgetha ho
bebofaletsa babadi ka ho sebedisa matshwao /w/ le /y/ moo
didumannotshi tseo di gapodiswang e le /w/ le /y/ teng. Ha ho
pherekano e hlahang, mme ha ho hlokahale ho latella ntlha
ya mongolo wa difonemi. Ho feta moo le hlokomele hore ha ho
senoko se qalang ka dumannotshi /a/; mme tshiya ya senoko
e le dumannotshi e nngwe:

/oal ho /wa ntate/
/eal ho /ya ntate/
/eel ho /yenal
/oo/ ho /wona/

Ela hloko taba ya hore senokong sa mabopi kapa mantswe a
Sesotho, ha ho etsahale hore didumannotshi tse pedi di ka
latellana ntle le hore e nngwe e qapodiswe e le
sekadumammoho. Ha di latellana, babadi ba qapodise
dumannotshi ya pele le dumammoho e e etellang.

Dumannotshi ya bobedi yona, e tla ttameha ho gapodiswa e le
nngwe senokong seo.



Ela hloko mehlala ena:

/pho-o-fo-lo/
/se-e-ma/
/mo-o-ko-di/
/mo-la-o-di/
/la-e-la/
[ti-i-sal
/ho-e-le-tsa/

Mantswe ohle a getellong ya polelo kapa polelwana, mme a
nang le dinoko tse pedi bonyane dumannotshi e senokong se
etellang sa ho getela pele se bitswe se lelefaditswe. Le ha ho
le jwalo, mantswe ana a ke ke a ngolwa a phetaphetile
dumannotshi ho supa telefatso. Mehlala ke ena:

Dikgomo le manamane di se di fihlile.
Bomme ba bina ha monate.

Bana ba tseba makunutu a bontata bona.
Ikgethele kgomo moo.

Ke utlwa lerata la makau.

Dinoko tse kang -hli- ho /fihlile/, -na- ho /monate/, -bo- ho
/bona/, -mo- ho /moo/ le -ka- ho /makau/ di lelefaditswe; empa
ha di ngolwe di supa telefatso eo. Telefatso ha e totobatswe
mongolong wa Sesotho. Le ha ho le jwalo, mantswe a teng a
Sesotho a ngolwang a lelefaditswe hobane ho bile le tlohelo ya
medumo mahareng a didumannotshi tseo kapa phokotso ya
dinoko. Mehlala ke ena:

/thaabe/



[feelal
/thuube/
/poone/
/boomo/
/thootse/

Mantsweng ana senoko seo tshiya ya sona e leng dumannotshi
feela se felletswe ke bonoko ba sona,- mme ese eka lentswe
le bang le dinoko tse pedi, empa di ne di le tharo. Mantswe ana
a ntse a ngolwa jwalo ka ha eka a ntse a ena le dinoko tse tharo.

1.1.2 Molawana wa bobedi

Dinoko tsohle di ngolwe ka didumannotshi tse pedi e le hore
hohle moo didumannotshi di latelanang teng di tsebe ho
gapodiseha. Ka mantswe a mang mantswe a kang thaabe,
feela, thuube, poone, boomo le thootse a ngolwe Kka
didumannotshi tse pedi.

1.2 Didumammoho

Ke tsena ditlhaku tsa nteterwane/alfabete tseo Basotho ba di
sebedisang ho emela medumo ya didumammoho tse sa
rarahanang Sesothong:

[b]: /b/ ho /baba/

[K]]: /c/ ho re /cece/ ha watjhe. [d] : /d/ ho /duma/ [d]: /d/ ho
/modumo/

[f]: /f/ ho /lefifi/ [g]: /g/gazete/

[h]: /h/ ho/hahaba/



[3]: /i/ ho /jala/
[d3]: /j/ ho/mojadi/
[K]: /k/ ho /kopa/
[I]: /I/ ho /lema/
[m]: /m/ ho /mme/
[n]: /n/ ho /nna/
[p]: /p/ ho /pepa/
[']: /q/ ho /qoqa/

[r]: /r/ ho /morara/

[R]: /r/ ho /morara/ Modumo ona ke o gapodiswang kodung,
le ona e ntse e le seterepedi jwalo ka [r]. Ho na le batho ba
gapodisang /r/ e le [r] le ba e qapodisang e le [R].

[s]: /s/ ho /sala/

[t]: /t/ ho /tata/

[V]: /vl venelveine

[K]|]: /x/ ka utlwa selepe /xa, xa/ ka ntle. Ka utlwa a bula
thipa ya re (nxa).

[z]: /1z/ zolo/zamazama

Ditlhaku tse itseng ho tse ka hodimo di ye di kopanngwe le
tlhaku /h/ ho emela medumo ya dikgitli e sa kodufatswang ha
e phefumolohile. Ke tsena ditlhaku tsa nteterwane tse emelang
dikgitli tse phefumohileng:

[ph]: /ph/ ho /phafa/
[th]: /th/ ho /thaba/
[kh]: /kh/ ho /khefi/

Tlhaku ya nteterwane/alfabete /h/ e dula e emela phefumoloho
ya medumo le ha e le e rarahaneng jwalo ka



mehlaleng e latelang:

[tsh]: /tsh/ ho /tshatshakwe/tshetshema
[tIh] : /tIh/ ho /tihapi/
[th] : /tih/ ho /jhaba/

Tlhaku ya nteterwane /alfabete /h/ e boetse e a sebediswa ho
emela modumo o sa phefumolehang; empa e le modumo o sa
kodufatswang wa mahalapa o qapodiswang ka moya o tswang
lesobeng le lesesane. Mohlala ke ona:

[S]: /sh/ ho /shashara/

Modumo wa dumammoho o botjwang ka ho phahamisa bohare
ba leleme le mahalapa hoo ho salang lesobana le lesesane le
dumellang moya o tswang matshwafong ho feta jwalo ka /sh/,
o tshwanetse o ngolwe o sa sebedise /h/ hobane /h/ e supa ho
phefomoloheha ha medumo. Le ha ho le jwalo, Basotho ba
ikgethetse ho ngola modumo o ntse o na le /h/ e supang
phefumoloho. Modumo ona /sh/ ha o kodufaditswe o emelwa
ke tlhaku e le nngwe feela.

Ditlhaku di a kopanngwa ha modumo o rarahane; hobane o re
eka e tla ba sekgitli o boele o dumelle moya ho tswa lesobeng
le lesesane jwalo ka sehohli gapodisong. Mehlala ya medumo
e rarahaneng re ye re e bontshe ka tlhaku e emelang sekagitli,
mme e felehetswe ke medumo ya moya o tswang lesobeng le
lesesane. Tadimang mehlala ke ena:

[bZ]: /bj/ ho /bjabjaretsa/
[fS]: /fsh/ ho /lefshwa/



[ptS]: /ptj/ ho /ptjatla/ [ts] : /ts/ ho /tselal/
[tsh] : /tsh/ ho /tshela/

[tS] : /tj/ ho tjotjo/ [th] : /tjh/ ho /tihabal
[tIh] : /tIh/ ho /tihapi/

Taba ya ditlhaku tse emelang sekgitli se felehetswang ke
dumammoho eo leleme le bokahodimo ba lehano di etsang
lesobana le lesesane e batla e qaka ha re fihla mahananeng.
Modumo o rarahaneng wa mahananeng o emelwa ke ditlhaku
tse arohileng mokgweng wa ho emela medumo Sesothong.
Tadimang mohlala ke ona:

[kxh]: /kg/ ho /kgomo/

/kg/ e nne e ngolwe e le /kg/ Sesothong hobane ho
amohelehile, le ha re tseba hore /g/ e emela medumo e
kodufaditsweng. Ho na le batho ba ngolang ‘galase’ ha ba bang
ba ngola ‘kgalase’, ba bang ba ngola gauta ha ba bang ba
ngola kgauta. Empa kgomo yona e ngolwa ka tsela e le nngwe
feela.

Re tla ela hloko hore /h/ e emelang phefumoloho yona ha e
hlahe hohang. Sena se ntse se hlaha le mane moo /j/ eo re e
tsebang hore e emela modumo o kodufaditsweng, re e bonang
e emela medumo e sa kodufatswang jwalo ka /tj/ le

/tih/. Empa se batlang se tletlebisa ho /kg/ ke hore ha ho
letshwao le bontshang phefumoloho ya modumo oo.



1.2.1 Molawana wa pele

Ho tle ho hlokomelwe hore medumo e rarahaneng e na le ho
rarollwa ha nako e ntse e eya. Tadimang mehlala ke ena:

/bjl > [jl ho /bjabjaretsa/
/fsh/ > [sh/ ho /lefshwa/
Iptj/ > tj/ ho /ptjatla/

1.2.2 Molawana wa bobedi

Medumo e teng e sa rarahanang empa e emelwa ke ditlhaku
tse pedi; hobane ho sa fumanehe ditlhaku tse atamelang ho
yona ka ditlhakung tsa nteterwane. Se etsahalang mona ke ho
tshwantsha le gapodiso ya medumo eo ka ho kgetha ditlhaku
tse atametseng ho medumo eo.

Mehlala ke ana:

[ 1]: /hl/ ho /hlahla/
[tl]: /tl/ ho /tlala/
[tIh]: /tIh/ ho /tlhalo/

Moya o lokollwa ka lehlakore la lehano ha medumo ena kaofela
e qapodiswa. Ke kahoo tlhaku e emelang modumo o supang
medumo eo ho lokollwang moya ka lehlakore e leng /I/ e
felehetsang /h/ le /t/ ditlhakung tsena.

Medumo ya ditumanko e gapodiswang ka ho kgitlisa karolo e
ka morao ya leleme mahananeng a bonojwana kapa
mahalapeng le yona e emelwa ke ditlhaku tse pedi. Tlhaku ya
pele e ba /n/ ho emela botumanko ba modumo oo; mme

karolo e ka morao bo kgitlileng mahanana a bonojwana kapa
mahalapa bona bo emelwa ke tlhaku ya sekgitli /g/ le /y/.

Mehlala ke ena:

[n]: /ng/ ho /ngaka/
[n]: /ny/ ho /nyala/

Ke eo medumo e emelwang ke ditlhaku tse pedi ho ya ho tse
tharo.

KGAOLO YA BOBEDI

2. TLHAHLAMANO YA MEDUMO MANTSWENG LE
KAROHANYO YA MANTSWE POLELONG

Karohanyo ya mantswe e itshetlehile hodima sebopeho sa
mantswe a Sesotho e leng motso oo ho ona ho kgomathiswang
mabopi a mang. Tabataba ke ho tseba melao ya tatelano ya
didumammoho le didumannotshi sebopehong seno; hobane ke
yona e tataisang dibui tsa Sesotho popong ya tsona ya
mantswe. Ke kahoo re qalang ka motso ha re bua ka tatellano
ya medumo mantsweng a Sesotho le karohanyong ya mantswe
a Sesotho; mme teng re tataiswa ke letoto le latelang la dikarolo
tsa puo:

Lebitso
Leemedi
Lekgethi
Leamanyi
Lesupi
Leakaretsi

Lerui
Lekgetholli-Lebadi
Leetsi

Lehlalosi
Lekopanyi
Lelahlelwa
Leetsisamodumo

2.1 Motso mantsweng a supang mabitso a batho

-tho- (motho)
-rena- (morena)
-nna- (monna)

Sebopeho sa motso ke seo se a itshupa e leng DM
(dumammoho) le DN (dumannotshi). Ke DMDN kapa
DMDNDMDN.

Bakeng sa DMDNDMDN ho ka nna ha ba teng DMDMDN moo
DN e tlohetsweng jwalo ka mohlaleng wa /nna/. Tlohelo ya DN
e etsahala feela ha senoko se qala ka tumanko kapa
tumahlakore /m/, In/ le /Il Sesothong jwalo ka metsong ena:

-nna- ho monna,
-mme- ho mme
-llo- ho sello

Ela hloko DM e bolela (dumammoho) DN ke (dumannotshi).
Sena se bolela hantle hore lentswe la Sesotho le supang ntho
le tlamehile ho ba le DMDN ka nako tsohle. Moo le se nang
DN ke ha feela dinoko tse pedi tsa lona di gala ka tumanko
kapa tumahlakore kapa e le modumo wa tumanko o latelwang
ke sekgitli kapa modumo o rarahaneng.

2.2 Tlhahlamano ya ditlhaku mantsweng a Sesotho

Metsong ya Sesotho tlhahlamano ya ditlhhaku e se be le
didumammonho tse pedi tse latellanang ntle le ha tlhaku ya pele
e le e emelang tumanko kapa tumahlakore /I/ kapa
sethothomedi /r/. Le ha ho le jwalo, mantsweng a melata a
kang ‘profesa’ kapa ‘provense’/ ‘profensi’ didumammoho di ka
latelana.

E se e le tlwaelo hore batjha ba bue tjena:

O a nrata

O nsielang, Thabo
O a nsella.

Ke phoso ho bua jwalo hobane sena se tla etsa hore ba ngole
jwalo. Ba lokela ho latela mokgwa o nepahetseng wa ho ngola:

O a nthata
O ntshielang, Thabo
O a ntshella

Ha modumo ona ‘n’ o kopanngwa le modumo wa r, o a
thatafala mme ebe ho hlaha modumo wa ‘nth’.

Modumo wa ‘n’ ha o kopana le wa ‘s’ ho hlaha modumo wa
‘ntsh’.

Re tla ela hloko hore le mabopi ana a kerama a ntse a kgema
le tatellano ya medumo eo re seng re buile ka yona e leng ya

14



MN. Ha dumammoho e le tumanko e ka nna ya latelwa ke
dumammoho e nngwe, jwalo ka mabitso ana:

n-ko
n-tho
m-pa
n-ku
n-tja

Re tla hopola hore ditumanko di dumelletswe ho ba dinoko.

2.2.1 Sehlongwapele sa mabitso le motso wa lebitso

Sehlongwapele sa lebitso se ngolwa mmoho le motso e le
lentswe le le leng jwalo ka motho, marena, bonna, bomme, dillo
le nko.

2.2.2 Lebitso le lerui kapa lesupi kapa lebitso le leng

Lebitso le lerui leo lehokathuong la lona ho bileng teng tlohelo,
le ngolwe mmoho le lerui leo kapa lesupi leo. Metso e na le ho
rarahanywa ka ho kopanya lebitso le lerui jwalo ka mehlaleng
e latelang, mme sena se tlame hore lebitso le ngolwe mmoho
le dikarolwana tseo tse le rarahantseng jwalo ka mehlaleng e
latelang:

Ralebitso (rare+wa+lebitso)
Mmathabo (mme+ wa+thabo)

Ho jwalo le moo lebopi la thuo le qapodiswang ho tlohetswe

lehokathuo “wa” jwalo ka mehlaleng e latelang:

Ntatao (ntate+wa+hao)

Mmao (mme+wa+hao)

Mmae (mme+wa+hae)

Moreso (mora+wa+heso)
Ngwaneso (hgwana+wa+heso)

Ka nako e nngwe ho boptjwa lebitso ka leetsi le lebitso jwalo ka
mehlaleng e latelang:

Mokotatsie (kota+tsie)
Mohlokabeng (hloka+beng)
Motshwaramarapo (tshwara+marapo)

Mabitso a mang a botjwa ka motso wa lebitso le lekgethi kapa
leamanyi jwalo ka mehlaleng e latelang:

Ntatemoholo (ntate + e moholo)
Mosadimoholo (mosadi + e moholo)
Ntataomoholo (ntate+wa+hao+e moholo)
Ntatamoholwao (ntate +wa+moholo wa hao)
Ntlokgolo (ntlo + e kgolo)

Tselakgopo (tsela + e kgopo)

Mabitso a ntse a supa hantle hore mabitso a mang a kang
dipolelo a ntse a tshwanetse ho ngolwa e le ngata ho se na
matlami mahareng a dikarolo tse a bopileng jwalo ka mehlaleng
e latelang:

Botshahasemelepoya
Bodirahadibonwe

Taba ya ho ngola lebitso le rarahaneng le momahantse
dikarolwana tsa lona e a etsahala le ha lebitso le bopilwe ka
motso wa lona le lesupi jwalo ka lebitso la tao/ tulo /nga/
mehlaleng e latelang:

Ngane (nga+yane)
Ngena (nqa+ena)
Ngeno (nga+eno)
Nge (nqa+tee)
Ngeo (nga+eo)
Ngela (nga+ela)

Mehlala ena e boetse e hatella taba ya hore mabitso a kang a
latelang a tshwanetse a ngolwe a kopantse dikarolwana tsa
ona:

Ngwahola (ngwaha+ola)
Ngwaneno (ngwana+wa+heno)
Ngwaneso (ngwana+wa+heso)
Ngwanabo (ngwana+wa+habo)
Mmao (mme+ wa+hao)

Mmae (mme+wa+hae)
Ngwanaka (ngwana+wa+ka)
Mmaka (mme+wa+ka)
Ntatarona (ntate+wa+rona)

Mabitsong ana kaofela dumannotshi ya ho qetela ya motso e

tlohetswe. Ke ka hoo metso yohle e ngolwang mmoho le
dikarolwana tse ding tsa lesupi kapa lerui. Mabitso a kang a
latelang ona a se ke a ngolwa mmoho hobane metsong ya ona
ha ho letho le tlohetsweng:

]
Ntho e ntle > *nthwe ntle

Ntho e kgolo > *nthwe kgolo
Motho e moholo > *mothwe moholo

Ha motso o phetaphetuwe le teng o tla momahanngwa jwalo
ka mehlaleng e latelang:

Dithabathaba
Difubafuba
Ditjhabatjhaba

2.2.3 Motso le mabopi mantsweng ao e leng mahlalosi

Mahlalosi a lokela ho araba dipotso tse tharo feela. Mahlalosi
a mmalwa ka lenane. Metso e hlalosang ketso e mekga e
meraro e leng e hlalosang mokgwa, nako le tulo.

a) Mahlalosi a sethatho
Jwang? (mokgwa)

Neng? (nako)
Kae? (sebaka)

T E bontsha hore e fosahetse

b) Mahlalosi a bopilweng ka dikarolo tse ding tsa puo

Ho sebediswa dikutu tsa ditho tse ding tsa puo tse kang
mabitso le makgethi ho bopa mahlalosi. Ho mahlalosi ana,
mahokedi a mang ha a kopane le kutu jwalo ka:

Ho
Ka
Sa

2.2.4 Mabopi a lehlalosi a dihlongwapele

Lebopi la leetelli le bopang lehlalosi le ngolwe le arohile
lebitsong leo le fetotsweng. Mehlala ke ena:

Ho morena
Ha ntate
Ka tlung
Le ntate
Sa lekau

Tatellano ya medumo e ntse e le ya tlwaelo. Ha mabitso a
etellwa pele ke mabopi ana a a fetoha, mme e eba mahlalosi a
tulo/sebaka. Mabitso ka boona a se a na le sehlongwapele e
leng lebopi le supang bonngwe kapa bongata. Sena se tlama
hore re bontshe phapano ya mabopi ana ka ho ngola lebopi la
lehlalosi le fetolang motso wa lebitso hore e be lehlalosi le
arohane le lebitso ka bolona.

2.2.5 Mabopi a kerama a fetolang makgethi e be mahlalosi

Lebopi le fetolang lekgethi e be lehlalosi /ha/ le ngolwe mmoho
le motso oo wa lekgethi. Ka ha lebopi lena le nka sebaka sa
sehlongwapele sa lekgethi, lebopi le tshwanetse le ngolwe
mmoho le motso wa lekgethi jwalo ka mehlaleng e latelang:

Hampe
Haholo
Habedi
Halelele
Hararo

2.2.6 Mabopi a kerama a fetolang maamanyi

Ha lebitso leo e leng kutu ya leamanyi e le lebitso le nang le
sehlongwapele, lebopi la lehlalosi la mokgwa /ha/ le tshwanetse
le ngolwe le arohile jwalo ka mehlaleng e latelang:

Ha bohloko
Ha monate
Ha lekgolo
Ha leshome
Ha bonolo

2.2.7 Dihlongwanthao motsong wa lebitso

Sehlongwanthao /ng/ se ngolwe mmoho le motso wa lebitso
jwalo ka mehlaleng e latelang:

Motho-ng > mothong
Morene-ng > moreneng
Bonne-ng > bonneng
Dillo-ng > dillong

Lebopi lena la tao/tulo —ng le kgomathiswang ka morao ho
motso wa lebitso le fetola setho sa puo sa lebitso. Lebitso jwale
le fetoha lehlalosi la tao/tulo. Re tla ela hloko hore lebopi lena e
ntse e le tumanko; mme le gapodiswa e le senoko ka bolona.

2.2.8 Dihlongwanthao le motso wa leetsi

Mabopi ohle a kgomathiswang ka morao motsong wa leetsi a
ngolwe mmoho le motso oo jwalo ka mehlaleng e latelang:

-rat-a > rata

-rat-an-a > ratana
-rat-el-a > ratela
-rat-is-a >ratisa
-rat-is-is-a > ratisisa
-rat-is-ak-a > ratisaka

2.2.9 Mabopi a dihlongwapele leetsing

Ka ntle ho mabopi ana a mararo e leng lebopi la boiketsi /i/, la
moetsuwa la sebui /n/, le la toboketso /e/, mabopi a
dihlongwapele ohle a ngolwe a arohile motsong wa leetsi jwalo
ka mehlaleng e latelang:

Batho ba rata nama.

Batho ba a rata.

Batho ba sa ratana mehleng ena.

Ba eja. (toboketso)

Ba enwa. (toboketso)

Ha eba monate. (toboketso)

Batho ba ntse ba ratana mehleng ena.
Batho ba ke ba nne ba ratane mehleng
ena. Batho ba ka nna ba se ratane mehleng
ena. Batho ba ka ke ba se mo ratisise
motho eo. Batho ba ke ba ratisise bana ba
bona hle.

Batho ba ka nna ba ithata ha ba rata.
Batho ba ka nna ba nthapela ha ba rata.

Ho hlakile hore mabopi /ha/ le /a/ a yeng a sebediswe ha ho
ikokobetswa ke Basotho, mme a bontsha kopo kapa taelo e
bobebe, le ona a tlamehile a ikemele jwalo ka mehlaleng e
latelang:

Ha/A nke ke o kope ho nkela lebenkeleng.
Ha/A re mpe re buisane le yena hle.
Ha/A re tsamaye hle.

Ho ngolwang ho momahane ke motso le mabopi ohle a
latelang motso 0o wa leetsi. Mabopi ohle a supang nako, tatolo
le mekga yohle ya maemo a ketsahalo a tlang ka pele ho motso
wa leetsi ha a ngolwe a momahantswe Sesothong; mme lebopi
le leng le le leng le a ikemela. Mokgelo wa lebopi le sa
ikemeleng ke lebopi le supang moetsuwa le kang /i/ le

/n/. Mabopi ana ka bobedi a fetola gapodiso ya dumammoho
ya motso wa leetsi. Mehlala:

Rata — ithata
Bona — mpona
Ruta — nthuta

2.2.10 Mabopi a matso a leetsi

Ho na le pherekano e tliswang ke ho fetoha ha leetsi ho ya ka
matso. Mohl.

Dumelana — leetsane
Dumellana — leetsatsane
Dumella — leetsetsi

Pherekano e nngwe e hlaha ha ho boptjwa maetsi ka mabitso.
Mohl.

‘nnetefatso’ e bopilwe ka lebitso ‘nnete’, ha e a tlameha ho

ngolwa e le ‘netefatso’.

2.3Makopanyi: Mantswe a kopanyang mantswe le
dipolelo

Makopanyi a ngolwa a arohane dipolelong le mantsweng ao di
a kopanyang jwalo ka:

/Le/ Banna le basadi. Ba yang /e ba kgutlang.
/Kapa/ O mametse kapa o robetse?
/Empa/ O ntahlile empa ke ntse ke mo rata.

2.3.1 Mabopi a entseng lekopanyi

Mabopi ohle le metso ya maetsi a entseng lekopanyi a ngolwa
mmoho. Re se re buile ka maetsi le karohanyo ya mabopi a
amanang le maetsi. Moo motso wa leetsi o sebetsang e le
motso wa leetsi teng, mabopi le metso eo a ngolwa a
arohantswe. Empa, moo motso wa leetsi o kopaneng le lebopi,
mme bobedi bo entse lekopanyi teng, tsohle di ngolwa mmoho
jwalo ka mehlaleng e latelang:

Ho re: Ha a tsebe ho re malauwa! motho eo.
O ne a batla ho re bitsa.

Ho ba: O atisa ho ba teng lapeng motsheare.
Hoba: Mme o ile a re ngwathela hoba a fihle.

E sita: Pharela e sita ha ho se na banna motseng.

Esita: Pharela e bolaile kgomo ya ka esita banna ba tswile
ka bongata. [Bana ba ka reng ho se balehe esita le batho ba
baholo ba baleha?]

E fela: Taba e fela ha ho phehisanwe sebokeng.
Efela: Efela o a tella monna towe.

E mpa: Nako e mpa e le siyo
Empa: Ke jele empa ke ntse ke lapile

E sa le: Ke tlohile e sa le hoseng

E sale: Nku eo ha e sale.

Esale/haesale: Thabo esale a re o a tla/Thabo haesale a re
o a tla.

E ka kgona: Kgomo e ka kgona ho hula koloi.
Ekakgona: Batho ekakgona ba be le mamello.

Ha e ba: Eitse ha e ba motsheare, ka itsamaela.
Haeba: Haeba o a batla, o ka tla.

E itse: Koloi ya hae e itse gelele ho tse ding!
Eitse: Eitse a fihla, a be a se a kena ho bona ka phafa.

E bile: Ntwa e bile e mahlomafubedu.
Ebile: O a kgala ebile o meharo.

Ya re: Ya re kgekgenene ka pela ntlo!
Yare: Yare ha a fihla, a ikopela tee

KGAOLO YA BORARO

3. DIKAROLO TSA PUO

Mona re fana ka mehlala e totobatsang hore ha ho mathata a
ho ngola ditho tsena tsa puo.

3.1 Leemedi

Sebopehong leemedi le na le sehlongwapele sa lebitso. Re itse
sehlongwapele sa mabitso se ngolwa hammoho le motso wa
sona jwalo ka mehlaleng e latelang:

Motho yena (e+ena)
Motse wona (o+ona)
Lesaka lona (le+ona)
Setulo sona (se+ona)
Nku yona (e+ona)
Bohobe bona (bo+ona)
Ho ja hona (ho+ona)

3.2 Lekgethi

Sebopehong lekgethi le na le lehokalekgethi, mme lona le tlisa
tumellano le kutu eo e leng lebitso le nang le sehlongwapele le
momahaneng le motso jwalo ka mabitso ohle. Ho ya ka melao
ya rona, lehokalekgethi lona le keke la momahanywa hobane
kutu ya lekgethi e na le sehlongwapele se seng se momahane
le motso. Mehlala ke ena:

Lesaka le leholo
Batho ba baholo
Motse o motle
Metse e metle
Sediba se seholo
Motho e moholo

3.3 Leamanyi

Sebopehong leamanyi le sebedisa mabitso e le kutu mme nga
tse ding kutu tseo di na le sehlongwapele sa bosiyo
gapodisong le ha se le teng polelong. Jwalo ka lehokanyi le
ntse le sa ngolwe mmoho le kutu hobane kutu e se e ntse e na
le sehlongwapele. Mehlala ke ena:

Batho ba bohale.
Motse o hole.
Tsela e batsi.

Ho na le maamanyi a bopilweng ka dikutu tsa maetsi (+ -ng).
Ke mefuta e mmedi ya maamanyi. Ke a sethato a kang batsi,
le a bopilweng ka ditho tse ding tsa puo,, a bopuwang ka
maetsi. Mehlala:

Ngwana ya llang.
Batho ba binang.

3.4 Lerui

Lehokalerui ha le ka ke la ngolwa hammoho le lebitso leo e le
kutu ya lona hobane lebitso leo le na le sehlongwapele.
Lehokalerui le boptjwa ka hlooho ya lebitso le

/-al. Mehlala ke ena:

Lesaka la dikgomo.
Batho ba morena.
Motse wa Thabo.
Metse ya marena.
Sediba sa baeti.

3.5 Leakaretsi (Leemedi)

Sehlongwapele sa leakaretsi se ngolwa hammoho le motso wa
lona. Mehlala ke ena:

Lesaka lohle (le+ohle)
Batho bohle (ba+ohle)
Motse wohle (mo+ohle)
Metse yohle (me+ohle)
Sediba sohle (se+ohle)

3.6 Lesupi (Leemedi)

Sehlongwapele sa lesupi se ngolwa hammoho le motso wa
sona. Mehlala ke ena:

Lesaka lena (le+na) / leno (le+no) / lane (I+ane) / lanene

(+ane+ne)

Lesaka le (le+o) / leo (le+o) / lela (le+la)

Batho bana (ba+na) / bano (ba+no) / bane (b+ane)
Batho ba (ba+o0) / bao (ba+o) / bale (ba+le)

Sediba sena (se+na) / seno (se+no) / sane (s+ane) /
sanene (s+ane+ne)

Motho enwa (e+nwa) / eo (e+0) / elwa (e+lwa) / eno (e+no)
/ yane (ya+ne) / yanene (ya+ne+ne)

Mantswe aa (a+a) Batho baa (ba+a) Ntho ee (e+e)

3.7 Lekgetholli

Jwalo ka leakaretsi, sehlongwapele sa lebitso ke sona se
hokang lebitso le kutu ya lekgetholli. Sehlongwapele seo se
ngolwe hammoho le motso oo. Mehlala ke ena:

Lesaka lefe?
Batho bafe?
Motse ofe?
Metse efe?
Sediba sefe?
Ngwana mong?
Batho ba hokae?

Batho ba bakae?
Ditaba tse jwang?

3.8 Lelahlelwa (Lekgotsi)

Ha e le lelahlelwa la sethatho, le ngole e le ngata e ipopileng.
Ha e le lelahlelwa leo e neng e le setho se seng sa puo, le
ngole ho ya ka moo karolo eo ya puo e ngolwang ka teng.

a) Malahlelwa a sethatho
Mehlala ke ena:

Be! Ke wena?

Jo wee!

Jo nna wee!

Jo nna nna wee!

E! (Ho dumela)

Ee! (Kganyetsi)

Itjhu! O ntlhabile.

Ao! Le boThabo ba tseba ho rohakana?

b) Malahlelwa ao e seng a sethatho

Morena! Dikgomo tseo le manamane a tsonal
Basadi! Motho a tla a nteka.

Ela hloko hore ha ho telefatso ya didumannotshi ha re ngola
malahlelwa mongolong.

3.9 Leetsisa

Maetsisamodumo a ngolwe e le ngata e ipopileng ka nako
tsohle. Ha ho telefatso ya didumannotshi e bontshwang
mongolong. Mehlala ke ena:

Ho bata po ka ntle!

Koloi ya ema ya re kgekgenene! O motsho tsho!

Eitse re sa dutse a re balakatha! Tu!

Ha ho telefatso ya didumanotshi mongolong wa maetsisa.

KGAOLO YA BONE

4. MATSHWAO A PUO

Matshwao a puo a sebediswa ka ho tshwana dipuong tse ngata.
Re tla fana ka ntlha tsa bohlokwa feela ho thusa Basotho
tshebedisong ya ona.

a) Tlhaku e kgolo lentsweng

Ho ngolwe tlhaku e kgolo galong ya polelo jwalo ka mehlaleng
ena:

Banna ba bina mokorotlo.
Lesaka le tletse tswetel!
Kgamelo di phophoma lebese.

Ngolang tlhaku e kgolo ha le ngola ka merabe jwalo ka
mehlaleng e latelang: Basotho le Bapedi le Batswana ke bana
ba thari e le nngwe.

Maxhosa le Mazulu le Matebele le Maswatsi ke bana ba
sehlopha se le seng. Ngolang mabitso a dipuo ka tlhaku e
kgolo. Basotho ba bua Sesotho ha Batswana ba bua Setswana,
Maxhosa a bua isiXhosa, Mazulu, isiZulu. Mabitso a batho, a
dikgaolo tsa Bebele, a dikgutlo tsa lefatshe, a dinako tsa
selemo, a dikgwedi tsa selemo, mabitsobitso a dibuka tsa
bangodi, dimakasene, dikoranta, a dibaka le a lebitsobitso la
ntho jwaloka dieta tsa Nike, a ngolwe ka

ditlhaku tse kgolo. Mehlala ke ena:

Ke batla Thakane hobane ke ya le yena Kwa-Zulu Natala.
Ke badile Tshenolo, mme ka kgothala.

Ke badile kgaolo e le nngwe feela ya Pelong ya ka.

Ke ya Leboya ka Mphalane selemong sena.

Tlhaku e kgolo e se ngolwe ha lebitso la sebaka le sebedisitse
lebitso la nnete la motho jwalo ka mehlaleng e latelang:

Haramohlakwana e seng *Ha Ramohlakwana, Ha-
Ramohlakwana

Hamasakala e seng *Ha Masakala

Haramagqele e seng *Ha

Ramagele

b) (.) Kgutlo mongolong wa Sesotho

Ho ngolwe letshwao la kgutlo ho supa pheletso haholoholo ya
polelo kapa kgutsufatso tse itseng kapa ka mora letshwao la
makalo. Mehlala ke ena:

Thabo o tsamaile.
Mhl. Ralebitso o fihlile. (Mhl. e emela mohlomphehi)

¢) (;) Fehelo mongolong wa Sesotho

Fehelo ke letshwao le supang phomolo ya nakwana ha motho
a bala; mme polelo e eso felle jwalo ka ho yona ena. Mehlala
ke ena:

Eitse ha ke fihla; ka ja, ka robala.

Batho ba kgathatsehile; morena o diehile ho fihla ka nako.

Tlatsetso: Fehelo e ka sebediswa moo motho a lokelang ho
bua lethathama la dintlha tseo a batlang ho di lokodisa ka
tatelano. Mohlala:

Ba ile ba etsa dintho tsena tse latelang.

Ba hlaboba kotsi ya koloi; moo e tsahetseng teng; ka nako le
letsatsi lefe; dipaki di boneng, mme ba getella ka ho botsa
mokganni wa koloi.

d) (,) Fehelwana

Fehelwana ke letshwao le supang moo o ka phomolang ho se
hokae teng; hobane letoto la dintlha le le lelelele. Mehlala ke
ena:

Dikgomo, dipodi, dintja le dikgoho tsa motse di bolawa ke
tlala. Ke fihlile; ka ja, ka alola, ka ba ka inela mmela.

e) (?) Potso

Potso ke letshwao le supang hore ka polelo eo ho botswa
potso. Mehlala ke ena:

O a tsamaya kapa tjhe?
O mang, monna?

f) (-)Tlami

Tlami e sebediswa moo sebui se supang hore ditaba tse
mahareng a ditlami tse pedi ha di hlokahale. Ka mantswe a
mang tlami e sebediswa jwalo ka masakana dipolelong.
Mehlala ke ena:

Bophelo — mpho e le nngwe ya Modimo - bo batla ho
sebeletswa.
Namane — morena wa Makaota mose ho Mohokare — o
hlokahetse.

Tshebediso ena ya tlami e boetse e hlaha moo ho hlahang
pherekano ha tlami e le siyo jwalo ka ha mongodi a bua ka
dintho tse kang ditlhaku tsa nteterwane kapa dinomoro.
Mehlala ke ena:

Ho ne ho ngotswe bo-a le bo-b feela leboteng. Ho ne ho
ngotswe bo-1 le bo-4 feela leboteng.

Ho ne ho ngotswe bo-devil le bo-Lucifer hohle leboteng.

Ka tshwanelo tlami ha e hlokahale mahareng a
sehlongwapele sena sa mabitso; empa ho totobatsa hore
lentswe kapa nomoro e jwalo dipuong tsohle, re bontsha
taba eo ka tlami.

Tlami e sebediswa moo ho tlanngweng mabitso a mabedi ho
supa fane ya bongwananeng le ya lenyalong ke basadi ba
sejwalejwale. Mehlala ke ena:

Mlambo-Ngcuka ke motlatsi wa President.
Mokwena-Hlalele ke mosadi wa Thabo Hlalele.

Tlami e tla sebetsa moo lentswe le tlamehang ho kgaolwa
getellong ya mola e le ho supa hore le ntse le tswela pele.

g) (*”) () Maqotsi

Maqotsi (ditsejana/di a bula di a kwala) ke matshwao a
supang mantswe ao e leng a sebui ha se ne se bua; empa
jwale a qotswa ke mopheti wa ditaba. Mehlala ke ena:

Morena a re, “Bohle ba nyatsang taba ena, itsamaeleng ka
kgotso.”

Lethola o buile a re, “Eyang he; mme le tle le kgutle le
marungwana.”

Ka mantswe a mang mopheti wa ditaba o na le hore a ntshe
mantswe a dibui tse ding jwalo ka ha ba ne ba bua. Digotso
tseo kaofela di kene mahareng a maqotsi; hobane ha se
mantswe a mopheti ka nako eo.

Magqotsi ana a mabedi a ka nna a sebetsa polelong e le nngwe
moo mogotswa a qotsang motho e mong. Mohlala:

Morena a re, “Ke ne ke ntse ke ituletse ha Sefako a fihla a
re, ‘Ha re epe pitso,” yaba ke a dumela.”

Magqotsi a tsejana e le nngwe a ka boela a sebediswa ha ho
gatsohiswa lentswe kapa polelwana. Mohlala:

Sebedisa lentswe ‘gatsoha’ polelong.

h) (())[] Masakana

Masakana ke matshwao a supang hore dikahare di mpa di
atolla feela ho hlakisa maemo. Mehlala ke ena:

Letshwao la potso (?) ke letshwao le supang hore polelo ke

potso.
Morena Motumi (Morena wa Lebatowa la Mautse) o fihlile.

Re tla ela hloko taba ya hore masakana a sebetsa hantle jwalo
ka tlami mona. Bang ba ye ba boele ba sebedise fehelwana
bakeng sa masakana le tlami.

i) () Kgutlwana
Kgutlwana ke letshwao le supang phomolo hobane ho tlilo
fanwa ka letoto la dintlha kapa mantswe a motho e mong.

Mehlala ke ena:

Magotsi, makalo, potso, fehelwana le fehelo.
Sebuwane a re: “Buang ke tla le araba.”

j) (1) Makalo

Makalo ke letshwao la ho supa maikutlo ho makala, ho kgotsa
kapa ho tshoha mongolong. Mehlala ke ena:

Ao! Le wena o nwa jwala?
Itjhu! O nkgatile ha bohloko.

k) (/) Matshekalle

Matshekalle ke letshwao le supang hore nthong tse pedi kapa
tse tharo e nngwe le e nngwe e lokile kapa ha e a loka ho tsona.
Mehlala ke ena:

Thabo/Lerato/Nthabiseng a ka tla.
Ho tsamaya/ho dula ho ho wena.

KGAOLO YA BOHLANO

5. DIKGUTSUFATSO LE DIPALO KA SESOTHO

Ho ye ho hlokahale hore ho kgutsufatswe mantswe ka nako e
nngwe. Sena se atisa ho etsahala mantsweng a sebediswang
hangata. Mehleng ena ya thekenoloji teng ho batla ho le boima
hore kgutsufatso e ka gojwa. Sena se re bolella hantle hore
Basotho ba ntse ba etsa hantle ho kgema le dinako ka ho etsa
dikgutsufatso mantsweng a itseng. Re tla ela hloko hore
kgutsufatso e hlokeha feela moo ho hlokehang hore ho
kgutsufatswe.

5.1 Matsatsi le dikgwedi tsa selemo

Selemo sa Basotho se gala ka kgwedi ya Phato, mme se
kodumela ka kgwedi ya Phupu. Selemo se gala ka kgwedi ya
Pherekgong. mme se getella ka kgwedi ya Tshitwe. Matsatsi a
beke a supile mme ona ke Mantaha, Labobedi, Laboraro,
Labone, Labohlano, Mogebelo le Sontaha. Basotho ba se ba
ntse ba kgema le ona matsatsi ana.

Ka baka la hore re tshwanetse ho hopola matsatsi a
diketsahalo ho sebediswa khalendara e kentseng dikgwedi
tsohle le matsatsi ohle a selemo ho yona. Ha re kgutsufatsa
matsatsi, dikgwedi le selemo, re ye re sebedise nomoro e
supang letsatsi leo kapa kgwedi eo.

Bang ba ye ba re bona ba kgetha ho kgutsufatsa mantswe ka
boona; mme he ba getelle ba bile le dikgutsufatso tse kang tseo
tse ka masakaneng:

Pherekgong (01) (Ph.)
Tlhakola (02) (Tlhk.)
Tlhakubele (03) (Tlhb.)
Mmesa (04) (Mms.)
Motsheanong (05) (Mtsh.)
Phuptjane (06) (Phn.)
Phupu (07) (Php.)

Phato (08) (Pht.)

Loetse (09)(Lts.)
Mphalane (10) (Mph.)
Pudungwana (11) (Pdn.)
Tshitwe (12) (Tsh.)

Ho hlakile hore tshiya ya kgutsufatso ke tlhaku vya
nteterwane/alfabete ya motso wa kgwedi eo, mme ha metso e
le mmedi kapa motso o nyenyefaditswe teng re boetse re nka
tlhaku ya nteterwane e qalang motso oo wa bobedi kapa /n/
dumammoho ya sehlongwanthao sa nyenyefatso. Dikgwedi di
ngata tse qalang ka /Ph/ mme tsona re di arola ka
didumammoho tsa dinoko tsa tsona. Ka mantswe a mang ho
Phato, re nka Ph ya senoko sa pele mme re e mateanya le /t/
wa senoko sa bobedi. Re fa Pherekgong /Ph/ feela hobane
ditlhaku tse emelang motso wa bobedi di rarahane. Matsatsi le
ona a na le dinomoro tsa ona jwalo ka la pele e leng 01, la
bobedi e leng 02, la boraro e leng 03 ho ya ho 31.

Re ka kgutsufatsa matsatsi jwalo ka mehlaleng e latelang:

Mantaha (Mnt.)
Labobedi (Lbb.)
Laboraro (Lbr.)
Labone (Lbn.)
Labohlano (Lbhl.)
Mogebelo (Mgb.)
Sontaha (Snt.)

Ho tloha moo dilemo le tsona di na le dinomoro tsa tsona jwalo
ka 2007, 2006, ho tloha tlase moo re gadileng ho bala teng.
Hangata ho sebediswa dinomoro ho kgutsufatsa matsatsi,
dikgwedi le dilemo kapa ho sebediswe nomoro ya letsatsi le
kgutsufatso ya kgwedi le nomoro ya selemo ha ho ngolwa
mehla. Mehlala ke ena: Ke mohla la 22-01-2008 kapa la 22 Ph
2008. Mohla wa kopano ya moifo ka la 18- 12-2007

kapa la 18 Tsh. 2007.

18-12-2007 kapa 18 Tsh. 2007 e emetse letsatsi la leshome le
metso e robedi kgweding ya Tshitwe ka selemo sa dikete tse
pedi le metso e supileng.

5.2 Nako

Ditshupanako le tsona di sebedisa dinomoro mme ho bobebe
ho sebedisa dinomoro ho kgutsufatsa nako. Mehlala ke ena:

07h00 e emela hora ya bosupa hoseng.

12h00 e emela hora ya leshome le metso e mmedi
motsheare.

00h00 e emela hora ya leshome le metso e mmedi bosiu

41



(kgitla).
5.3 Mantswe a bontshang tthompho

Mona re tla tsepama metsong ya mantswe ana a tlhompho;
mme re tla sebedisa tlhaku tsa Nteterwane tse galang metso eo
jwalo ka mehlaleng e latelang:

Mofumahadi (Mof.)
Morena (Mrn.)

Moruti (Mrt.)
Mohlomphehi (Mhl.)
Mohlala (Mohl.)

Ngaka (Ngk.)

Monghadi (Mong.)
Mofumahatsana (Mofts.)

5.4 Dibaka tsa bohlokwa tse kang diprovense le ditoropo

Re sebedisa dikgutsufatso tseo setjhaba ka kakaretso se di
sebedisang. Mehlala ke ena:

Free State (FS)
North West (NW)
Limpopo (L)
Eastern Cape (EC)
Western Cape(WC)
Northern Cape (NC)
Gauteng (GP)
Mpumalanga (MP)
KwaZulu-Natal (KZN)
Ditoropo le tsona di na le dikgutsafatso tsa tsona; homme ha

ho hlokehe tse ntjha jwalo ka mehlaleng e latelang:

Bloemfontein (BFN)
Johannesburg (JHB)

5.5 Dikgutlo tse nne tsa lefatshe

Re nka tlhaku ya nteterwane e qalang motso wa kgutlo eo ya
lefatshe ho etsa kgutsufatso. Mehlala ke ena:

Botjhabela (Botjh.)
Bophirima (Boph.)
Borwa (Bor.)
Leboya (Leb.)

5.6 Mantswe a kgutsufatso bongoding ba bukana ya
tlotlontswe

Mantswe a kang jwalojwalo, jwalo ka, ke ho re le ditho tsohle
tsa puo di sebediswa hangata tlotlontsweng. Ho ye ho
hlokahale he hore re di kgutsufatse. Mehlala ke ena:

Jwalojwalo (jj.)
Jwalo ka (jk.)
Ke ho re (k.h.r.)
Mohlala (mohl.)

5.7 Dikarolo tsa Puo le mefuta ya medumo

Re sebedisa tlhaku ya nteterwane e qalang motso wa karolo
ya puo. Moo re kopanang le pherekano e bakwang ke

tshwano, re eketsa ka dumammoho e senokong se latelang:

Lebitso (B) - lebits
Leemedi (E) - lem

Lesupi (S) - les
Leakaretsi (Ak) -leak
Lerui (R) - leru

Lehlalosi (HI) - lehlal
Lekopanyi (K) - lekop
Lekgethi (Kg) - lekg
Leamanyi (Am) - leam
Lekgetholli (Kgl) - lekgeth
Leetsisamodumo (Ets)—letsis
Leetsi (Et) - lets
Dumammoho (DM)

Dumannotshi (DN)

Ha re etsa kgutsufatso ya matsatsi re sebedisa L yaemetseng
letsatsi. Mona dikarolong tsa puo, re sebedisa tlhaku ya pele ya
motso.

5.8 Akronimi

Akronimi ke mofuta o mong wa kgutsufatso eo e leng hore ha o
e bitsa e bitseha jwalo ka ha eka ke letswe le feletseng.
Mohlala:

LESIBA (Lekgotla la Sesotho le Ikemetseng la Bangodi)
COSATU (Congress of South African Trade Unions)

5.9 Ho bala dipalo ka ho tshwana

Dipalo di tjiena ka Sesotho:

1 = nngwe
2 = pedi

3 =tharo

4 = nne

5 = hlano

6 = tshelela
7 = supa

8 = robedi
9 = robong

10 = leshome

11 = leshome le motso o le mong

12 = leshome le metso e mmedi

13 = leshome le metso e meraro jj.

20 = mashome a mabedi

22 = mashome a mabedi a metso e mmedijj.

30 = mashome a mararo

32 = mashome a mararo a metso e mmedi jj.

90 = mashome a robong

100 = lekgolo

300 = makgolo a mararo

900 = makgolo a robong

999 = makgolo a robong le mashome a robong a metso e
robong

1000 = sekete

1999 = sekete le makgolo a robong le mashome a robong a
metso e robong

10 000 = dikete tse leshome

100 000 = dikete tselekgolo

1 000 000 = dikete tse sekete/milione

1 000 000 000 = dikete tse dikete tse sekete/bilione
1 000 000 000 000 = dikete tse sekete ha dikete tse sekete
[ trilione

Ka bokgutshwane ha re bala re le Basotho re bala ka ho bala
manane a etsang palo. Ha e le lenane le le leng, ke nngwe ho
ya ho robong; hobane re tsepamisa palo ya rona menwaneng
ya letsoho. Ha e le manane a mabedi, ke leshome ho ya ka
bongata ba lona. Ha e le manane a mararo, ke lekgolo ho ya
ka bongata ba lona. Ha e le manane a mane, ke sekete ho ya
ka bongata ba sona. Ha e le manane a supileng, ke sekete ha
sekete kapa dikete tse sekete. Re tsepama mananeng a
mararo a getellong; mme re re dikete kapa sekete ho ya ka
hore manane a tlang ka pele a eme jwang.

= nngweboneng/kotara
= nngwebobeding/halofo/hafo
= tharoboneng/dikotara tse tharo

Ka mantswe a mang dikarolwana tsa lenane di bitswa ka ho

gala ka lenane le ka hodimo; mme ho thwe lona le ho le ka
tlase.

Tekolobotjha ya bukana ena e entswe ke Ditho tsa Moifo wa
Naha wa Puo ya Sesotho e leng sebopeho sa Lekgotla la
Dipuo tsohle tsa Afrika Borwa. Batho ba latelang ke ditho tsa
Moifo:

Mme Ntebohiseng Emma Matubatuba
Ngaka Dipholo Paulos Leboea

Ngaka Moruti William Tsiu

Mme Pontsho Maria Makhetha

Mme Mpho Tshabalala

NtateTsiliso Victor Ntsukunyane
Ngaka Mpapa Jacob Mokhoane

Mme Mamanamolela Vitalinah Sehlabo
Mme Dihotetso Hilda Mohale

Ntate Maphale Moloi

Ntate Moshe Molefe

MEHLODI

Lefapha la Thuto le Thupelo, Mareo le Mongolo No. 4,
Sesotho 1992.

Melawana ya Mopeleto le Karohanyo ya Mantswe Mongolong
wa Sesotho, 2008.

